
Borgarráð 
 
Tillaga um yfirfærslu á eigendahlutverki styrkjaverkefnis Reykjavíkurborgar frá 
fjármála- og áhættustýringarsviði til þjónustu- og nýsköpunarsviðs 
 
Lagt er til að borgarráð samþykki yfirfærslu á eigendahlutverki styrkjaverkefnis 
Reykjavíkurborgar frá fjármála- og áhættustýringarsviði til þjónustu- og nýsköpunarsviðs. 
 
Greinargerð: 
Þann 2. júlí 2020 samþykkti borgarráð framlagða skýrslu starfshóps um styrjamál 
Reykjavíkurborgar og færðist eignarhald verkefnisins samhliða til fjármála- og 
áhættustýringarsviðs. Hefur verkefnið verið í vinnslu í samstarfi við þjónustu- og 
nýsköpunarsvið síðan á haustmánuðum 2020 en ekki náð framgangi til samræmis við tillögur 
starfshópsins. Eftir greiningu á stöðu verkefnisins og eftir því sem verkefninu hefur undið fram 
hefur komið í ljós að umfang þess er umtalsvert meira en lagt var upp með í byrjun og að 
verkefnið verði ekki sjálfbært til framtíðar litið. Talsverð flækjustig liggja fyrir við veitingu 
þjónustu, tæknilegar úrlausnir, eftirfylgni með verkefninu og þróun þess, svo fátt eitt sé nefnt. 
Þjónustu- og nýsköpunarsvið hefur yfir að ráða mannauð, þekkingu og tæknilausnum sem nýst 
geta til þess að koma verkefninu áfram milliliðalaust. Er því lagt til að eigendahlutverk 
styrkjaverkefnisins verði fært til þjónustu- og nýsköpunarsviðs.  
  
Mikilvægt er að verkefnið njóti stuðnings og að sameiginlegur skilningur sé á umfangi þess og 
þjónustustigi.  
 
 
 
 

Dagur B. Eggertsson 
borgarstjóri 

 

 
 
 
Hjálagt: 

Reykjavík, 25. apríl 2023 

FAS22030033 

 

MINNISBLAÐ 

 

 

Viðtakandi: Borgarráð 

Sendandi: Skrifstofa sviðsstjóra fjármála- og áhættustýringarsviðs 

 

 

Efni: Yfirfærsla á eigendahlutverki styrkjaverkefnis Reykjavíkur frá FAS til ÞON  

 

Þann 8. apríl 2019 skipaði mannréttinda- og lýðræðisráð starfshóp um aukið gagnsæi 

styrkjaúthlutana Reykjavíkurborgar. Fjármála- og áhættustýringarsvið fór með formennsku 

í hópnum, en hlutverk hans var að rýna og samræma verklag um styrkúthlutanir 

Reykjavíkurborgar svo og til að koma fram með tillögur að leiðum til að auka gagnsæi og 

eftirlit með samningum og úthlutunum styrkja, tryggja sýnileika og einfalda aðgengi íbúa.  

 

Starfshópurinn skilaði skýrslu sinni og niðurstöðum í júní 2020 og kynnti borgarráði 2. júlí 

2020. Tillögur starfshópsins voru m.a. að rafrænt umsóknarkerfi yrði skilgreint og smíðað 

fyrir styrki út frá hugmyndafræði notendamiðaðrar hönnunar. Það feli í sér rafræna 

umsókn, afgreiðslur styrkja, alla umsýslu og öll samskipti við umsækjendur. Eins lagði 

starfshópurinn til að auka aðgengi að styrkjum og tíðni úthlutana, auglýsingar yrðu birtar 

út frá markhópagreiningum og að miðlægur umsjónaraðili myndi yfirfara styrkjareglur 

samhliða breytingunum. Markmiðið er að til verði einn rafrænn ferill sem hægt verði að 

nýta fyrir alla styrki borgarinnar. Þá var jafnframt lagt til að miðlæg ábyrgð og umsjón 

verkefnisins færðist frá skrifstofu borgarstjórnar til fjármála- og áhættustýringarsviðs. 

 

Með samþykkt borgarráðs, þann 2. júlí 2020,  á framlagðri skýrslu starfshópsins færðist 

með þeim hætti eignarhald styrkjaverkefnisins til fjármála- og áhættustýringarsviðs. Á 

haustmánuðum 2020 var lögð inn umsókn um fjármagn í fjárfestingasjóð þjónustu- og 

nýsköpunarsviðs vegna vinnu við tæknilega úrlausn verkefnisins, þ.e. rafræna skráningu 

og vinnslu umsókna um styrki, hönnun slíkrar lausnar og fleira sem viðkom tæknilega hluta 

verkefnisins. Í febrúar 2021 var hluti verkefnisins boðinn út er varðaði þarfagreiningu og 

kom það í hlut Eleks, úkraínsks fyrirtækis, að vinna þá vinnu. Eleks skilaði þeirri vinnu í lok 

febrúar 2022. Nokkur dráttur varð á að þjónustu- og nýsköpunarsvið gæti hafið vinnu við 

verkefnið eftir að þarfagreiningu Eleks var lokið en á vormánuðum 2022 hófst loks sú vinna 

þegar skipaður var nýr verkefnisstjóri fyrir verkefnið.  

 

Hafist var handa við að greina ferla um styrkveitingaþjónustu borgarinnar, 

þjónustuhönnuðir voru fengnir til að greina núverandi stöðu og í kjölfarið var gerð frumgerð 

af ferlum um borgarráðsstyrki. Eftir því sem verkefninu hefur undið fram hefur komið í ljós 

að umfang þess er umtalsvert meira en lagt var upp með í byrjun og að verkefnið verði 

ekki sjálfbært til framtíðar litið eins og lagt var upp með hjá starfshópi um styrkveitingar, 



 

2 
 

vegna talsverðs flækjustigs við veitingu þjónustu, tæknilegra úrlausna, eftirfylgni, þróunar 

og fleira. Er það sameiginleg niðurstaða stýrihóps verkefnisins, þar sem sitja aðilar frá 

fjármála- og áhættustýringarsviði, þjónustu- og nýsköpunarsviði og menningar- og 

íþróttasviði, að sú vinna sem æskilegt er að veita af hálfu miðlægs aðila varðandi viðhald 

þjónustunnar er það mikil að slíkt kalli á u.þ.b. hálft stöðugildi að jafnaði sem myndi sinna 

utanumhaldi styrkjakerfis og þjónustu við notendur þess á sviðum borgarinnar.   

 

Þegar verkefnið var flutt yfir á fjármála- og áhættustýringarsvið fylgdi því ekki sérstakt 

fjármagn og réði sviðið tímabundið inn starfsmanns til þess að sinna undirbúningi þess. 

Ráðning hans er runnin á enda fyrir nokkrum misserum og hefur lögfræðingur sviðsins 

sinnt eftirfylgni og utanumhaldi síðan. Þar sem umfang verkefnisins hefur vaxið og 

flækjustigið aukist er það mat stýrihópsins að nauðsynlegt sé að tryggja sérþekkingu á 

styrkjamálum miðlægt og skerpa á ábyrgðarhlutverki á því sviði til að sinna einstaka hlutum 

þess til framtíðar. Greining á verksviði þess stöðugildis sýnir að ákjósanlegast er að 

hlutverkið sé vörustjóri, staðsettur miðlægt með öðrum vörustjórum á þjónustu- og 

nýsköpunarsviði. Til frekari rökstuðnings þá er tæknileg úrvinnsla verkefnisins talsvert 

flóknari og meiri en upphaflega lá fyrir og þurfa fjölmargir aðilar að koma þar að. Sá 

mannauður er að mestu leyti starfandi á þjónustu- og nýsköpunarsviði þó að sækja þurfi 

þekkingu til annarra sviða borgarinnar að auki.   

 

Fjármála- og áhættustýringarsvið hefur lítinn sem engan snertiflöt við verkefnið þar sem 

ekki eru veittir styrkir á sviðinu eða nokkuð annað sem tengist styrkveitingum, að 

undanskyldri gerð styrkjaskýrslu sem gefin er út árlega með ársreikningi Reykjavíkurborgar 

þar sem greint er frá veittu fjármagni vegna styrkja á ársgrundvelli. Verkefnið sem slíkt 

samræmist þannig engan veginn kjarnaverkefnum fjármála- og áhættustýringarsviðs. 

Hefur sviðið ekki yfir að ráða mannafla með sérþekkingu á málaflokknum, hvorki tæknilega 

hluta hans né varðandi mat á einstaka verkefnum eða úthlutun styrkja.  

 

Að öllu ofangreindu virtu kann verkefninu að vera betur borgið hjá þjónustu- og 

nýsköpunarsvið sem fari þá með miðlæga ábyrgð og eigendasvar á styrkveitingaþjónustu 

borgarinnar í stað fjármála- og áhættustýringasviðs. Ábyrgð verði þó áfram hjá fagsviðum 

borgarinnar við úthlutun styrkja samkvæmt þeim styrkjaflokkum sem eru í gildi. Þjónustu- 

og nýsköpunarsvið sinnir nú þegar miðlægri þjónustu við bæði innri og ytri notendur í 

gegnum þjónustuver borgarinnar og er í lykilstöðu að þjónusta verkefnið til framtíðar og 

þau fjölmörgu erindi sem berast árlega vegna þess. Þá heldur sviðið jafnframt utan um 

rekstur og þróun á miðlægum upplýsingatæknilausnum líkt og stefnt er að með 

uppsetningu á styrkjagátt Reykjavíkurborgar.  

 

Fjármála- og áhættustýringasvið leggur til að eigendahlutverk styrkjaverkefnisins verði fært 

yfir til þjónustu- og nýsköpunarsviðs.   

Til framtíðar er gert fyrir að það þurfi allt að 50% stöðugildi vörustjóra sem veitir þá þjónustu 

sem getið er um í skýrslu starfshóps um aukið gagnsæi styrkjaúthlutana Reykjavíkurborgar 

og var samþykkt af Borgarráði. Kostnaðaráætlun fyrir 50% stöðugildi er um 7,5 m.kr. á 

ársgrundvelli, en gert er ráð fyrir að þjónustan verði fjármögnuð með gjaldtöku í réttum 

hlutföllum til þeirra sviða og starfseininga sem hafa með styrkumsóknir að gera, enda gert 

ráð fyrir verulegum umbótum við meðhöndlun, yfirsýn og afgreiðslu styrkja þegar ný 

styrkjagátt  hefur verið tekin í notkun.  

 

Efni þessa minnisblaðs er unnið með vitneskju og stuðningi þjónustu- og nýsköpunarsviðs.  

 

 

 

Virðingarfyllst, 

 

 

Halldóra Káradóttir, 

sviðsstjóri fjármála- og áhættustýringarsviðs. 

